
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
চিত্রাঙ্গদা




{
চিত্রক অরণ্যতলে যেতেম শিকারে।

সারাদিন রৌদ্রহীন স্নিগ্ধ অন্ধকারে

কাটিত উৎসাহে; গুরু গুরু মেঘমন্দ্রে

নৃত্য করি’ উঠিত হৃদয়; ঝরঝর

বৃষ্টিজলে, মুখর নির্ঝরকলোল্লাসে

সাবধান পদশব্দ শুনিতে পেত না

মৃগ; চিত্রব্যাঘ্র পঞ্চনখচিহ্নরেখা

রেখে যেত পথপঙ্কপরে, দিয়ে যেত

আপনার গৃহের সন্ধান। কেকারবে

ধ্বনিত’ অরণ্যভূমি। শিকার সমাধা

হ'লে পঞ্চসঙ্গী পণ করি’ সন্তরণে

হইতাম পার, বর্ষার সৌভাগ্যগর্ব্বে

স্ফীত তরঙ্গিণী। সেই মত বাহিরিব

মৃগয়ায়, করিয়াছি মনে।



চিত্রাঙ্গদা




    হে শিকারি,

যে মৃগয়া আরম্ভ করেছ, আগে তাই

হােক্ শেষ। তবে কি জেনেছ স্থির

এই স্বর্ণ মায়ামৃগ তােমারে দিয়েছে

ধরা? নহে, তাহা নহে। এ বন্য-হরিণী

আপনি রাখিতে নারে আপনারে ধরি’!

চকিতে ছুটিয়া যায় কে জানে কখন

